
F324-001r,01 Drey kuͤrtzwey=
F324-001r,02 licher Faſznacht Spiel. Das erſte mit vier Perſonen/ Nem=
F324-001r,03 lich/ ein Richter/ ein Buler/ ein Spieler/ vnd ein Trin=
F324-001r,04 cker. Das ander mit dreien per=
F324-001r,05 ſonen/ Nemlich/ ein Kelner vnd zwey Bawrn/ die holen den Bachen im Teutſchen Hoff. Das dritte
auch mit dreien Perſonen/ Nemlich/ ein Burger vnd ein Bawer/ vnd ein Edelman/ die holen Krapffen. M. D. L X X. Der
Richter trit ein/ vnd ſpricht. HEil ſey den Ehrſam weiſen Herrn Ich kom̄ zu euch hieher auſ z fern Griechiſchen Landen
von Athen Ob mir bey euch hie moͤcht zuſtehn Das Richterampt in Teutſchem landt Weil vil gezencks nimpt vberhand
Bey Fuͤrſten vnd Potentaten Bey Geiſtling/ glerten vnd Prelaten Bey Burger/ bawrn vnd handwercken In Stetten/
ſchloͤſſern/ Dorff vn̄ maͤrcktē Bey man vn̄ weib/ bey meid vnd knechtn Iſt auch ein immer werend fechtn Darzwiſchen iſt
ſich nit gut zu legn Nun/ ob etwa hie wer entgegn Hie ſit zt er nider. Mit zanck behafft/ der tret herbey Sampt ſeiner
gegentheil parthey Da jeder theil ſein ſach erkler Mit gnugſamer zeugnus bewer Dem wil ich fellen den Sentent z Auſ z
beider art experient z On argliſtig einklenck vnd renck On lieb/ on neid/ on forcht vnd ſchenck Ob ich Teutſchland in
allen dingen Zu fried vnd einigkeit moͤcht bringen. Alle drey/ Buler/ Spieler/ vnnd Trincker/ tretten fuͤr den Richter/
vnd der Buler redt jn das wort. O Richter/ wir drey bitten dich Vns zuuerhoͤren guͤnſtigklich Drey recht bruͤder/ Lux/
Marx vnd Hans All drey ehelich Soͤn eines Manns Der vns an ſeinem let zten endt Gemachet hat ein Teſtament. Darinn
er vns ſein Hab verſchreibt Hie zeigt er das Teſtament. Doch ein Artickel eingeleibt Macht vns ein ſpan an diſem ort Der
laut alſo von wort zu wort/ Das der ergeſt Son auſ z vns dreyen Enterbt ſol werden von den zweyen Marx iſt ein Trincker
vnd ein praſ zler Lux iſt ein Spiler vnd ein raſ zler So bul ich ſchoͤne Fewelein Nun wil keiner der ergeſt ſein Der zwytracht
halb ſoltu O Richter Zwiſchen vns ſein ein weiſer ſchlichter. Er gibt jm den Beutel. Weil doch das bruͤderlich gebluͤt Inn
zoren vil grimmiger wuͤtt Denn ein frembdes/ darumb vns ſtill. Richter. Iſt diſes ewer dreyer will. Sie ſprechen all drey/
Ja. Der Richter reckt jn ſein hand/ ſpricht. Hie ruͤrt an/ das jr in dem klagn Wolt on betrug die warheit ſagn. Trincker
ruͤrt an/ ſpricht zum Spiler. Ich wil dir zwar dein wappn pleſimirn. Spiler ruͤrt an/ greifft an ſein wehr/ ſpr. Vnd wenn du
mich wolſt ſeer ſtumpffirn So wolt ich dir dein maul zerbern. Der Buler ruͤrt an/ ſpricht zu jn beden. Ich wil euch beid

die floͤh abkern. Richter ſpricht. Ir Bruͤder/ das gzenck iſt verlorn Wenn jr wolt poldern vnd rhomorn So gib ich euch
kein audient z Wolt jr nicht abſcheyden vnent z So handelt ewer ſach fein friedlich Einer vmb den andern vnterſchiedlich
Als dann ich euch beſcheiden mag. Buler. So heb ich an fuͤr mich/ vnd ſag Wiewol ich treib groſ z bulerey Das ich nit gar
verwerfflich ſey Weil Gott das werck der Liebe pur Selbſt hat gepflant zt in die natur Auſ z der fleuſt die fruchtbar gebaͤrung
Durch die hat fuͤr vnd fuͤr ſein werung All Creatur durch Gottes ſegen Mein Bruͤder aber ſind verwegen Der inn Spil/ der
in Trunckenheit Der Laſter keins kein nut z nit geit Derhalb jr einen deſcribiert Vnd mich frey quit loſ z abſoluiert Weil
Bulerey iſt nut z vnd loͤblich. Trinc ker. O Buler/ hie fehleſt du groͤblich Der Ehelich ſtandt hat fug vnd recht Zu mehren
das menſchlich geſchlecht Die Hurerey dir Gott verbott Bey todtesſtraff/ darumb auch Gott Lieſ z ſterben in Iſrael zur
plag Dreyvndzweint zigtauſent auff ein tag Vil tauſent man verlorn den leib Von wegen des Leuiten Weib Sodom ward mit
fewer verzert Von wegen der vnkeuſch vmbkert Derhalb dein laſter iſt nicht klein Ich aber/ ſo ich trinck den Wein Den
vns Gott gab/ wie Dauid deut Das er des menſchen hert z erfewdt Den Noe der fromm Patriarch Erbawt/ als er gieng
auſ z der Arch Bachus der Gott jn darnach fand Erſtlichen in dem GriechenLandt Hat jn alſo gebracht herfuͤr Darumb
O Richter mich quittier Thu meiner Bruͤder ein enterbn Die mit den laſtern ſich verderbn Weil gar vnſtreflich iſt mein
wandel. Spieler. O Richter ſchaw recht in den handel Du rhuͤmbſt den wein von Got erſchaffn Der iſt gant z gut vnd
nicht zu ſtraffn Wo der wird braucht zimlich vnd meſſig Der fuͤll aber iſt Gott geheſſig Eſaias ſpricht/ wee dem hauffen
Der Helden/ ob jrem Weinſauffen Vnd Joel ſpricht/ jr ſolt inngmein All heulen/ die jr trincket Wein Den Leuiten im
Gſet z auch Gott Den Wein zu trincken gar verbot Chriſtus ſpricht ſelbs/ ſaufft euch nit vol Dergleich Paulus verbeut dirs
wol Solon ſpricht/ es ſey von noͤten Ein truncknen Fuͤrſten gar zu toͤdten Pitacus ſpricht/ die ſtraff zwyfach Der truncken
vbelthetter empfach Die Roͤmer verboten den Frawen Den wein/ darbey kanſtu wol ſchawen Das du biſt erger wann ich
vil Ob ich geleich oblig dem Spil Das zu kuͤrt zweil menſchlichem lebn Von weiſen Heyden iſt gegebn Xerxes erfund das
Spil im Schach Herothodus, Bretſpil darnach Derhalb ich je ſo arg nicht bin Ich ſtell im Spil nur nach gewin Mein
Bruͤder wern das jrig an Vnd werden beid kein Erb nit han Spricht Paulus in dem Gottesreich Auſ z dem Richter ſchleuſt
du geleich Das du enterben ſolt jr einen. Buler. Spiler/ das muſ z ich dir verneinen Dein Spilerey iſt gar verſchmecht
Verbotten im Keyſerlichen Recht Auch bein alten verechtlich gweſen Wie wir das im Plutarcho leſen Als nun Chilon
der weiſ z wurd gſandt Auſ z Lacedemonier Landt Gen Corinth auſ z zu richten vil Vnd als er ſie fandt ob dem Spil Die
herrſchafft/ vngeendter ſachen Wolt er kein buͤndnuſ z mit jn machen Zog heim/ das man nicht ſagen kundt Er hett mit
Spilern gemacht ein bundt Auch ſchickt der Parther Koͤnig do Zwen guͤlden Wuͤrffel Demetrio Dem Koͤnig/ jm zu einer
ſchandt Dein Spil keiner in dem Land So iſt dein gwin als vnrecht gut Ariſtoteles ſagen thut Derhalb dein gut mag
faſ zlen nicht Wie man bey allen Spilern ſicht Eim Buler offt ein gluͤck zufelt Das jn ein ſchoͤne fraw auſ zhelt Kleid/ put zt
vn̄ ſchmuckt daz er mag ehrlich Bey Gſellen leben froͤlich vnd zehrlich Weiſt nit der Buler Carmelius Nam zweyhundert
pfund fuͤr ein kuſ z Mein bulen tregt mehr denn dein Spil. Spiler. Kein gwin ich mit dir theilen wil Ehe du erbulſt ein
Facilet Ein gant ze Schaubn es dich geſteht Ein Hur iſt ein grundloſes Meer Die dir verſchlickt leyb gut vnd ehr Die
niemand nicht erfuͤllen kan Vnd dir Trincker ſagt Salomon Wer Wein lieb hat der wird nit reich Des ſeit jr alle beyd
geleych/ Zur armut/ zwo Hoſen eins tuchs. Trincker. O Spiler/ was darff ich deins fluchs Ich ſit z bey gutem ſpeyſ z vnd
tranck Das ich dem Wirt bezal zu danck Der mich nit zubetriegen gert Darumb mein gut am lengſten wert It aber werd
all beyd betrogen Du wirſt von Huren auſ zgeſogen Dergleich von den Spit zbuben du Fuͤrt man euch gelt auff Kaͤrren zu
Kleckt es doch nit/ dem als ein endt. Spiler. Mir gilt es ſehen auff die hend Ich kan gar ſchwind die wuͤrffel knuͤpffn Die
Kartenbletter merckn vnd kruͤpffn Kan einer das/ ich kan das ander Offt bſcheiſ z wir beide aneinander Darumb ſpricht
man ſpil wart des mūds Buler. Sich Bruder Luchs biſtu des Hunds So ſoltu wol das Erb verliern. Spiler. Schaw dich an/
wiltu mich vexiern Betreugſt nit offt durch liſt vnd renck Kupplerey/ ſchmeichlerey vnd ſchenck Frawen vnd Junckfrawen
mehr Vmb reinigkeit vnd Weiblich ehr Die du bringſt in die ſchnurr hinein Der Hencker ſol dein lohner ſein Wo dich
das alt Gſet z thet erdappen. Trincker. Ir gebt einander alte kappn Ich merck das ich der erberſt bin O Richter merck
hie vnter jn Das Erb wirſt mir allein zu eigen. Buler. Dein vntrew wil ich dir wol zeigen Das du von weib vnd kinder
ſchleuffſt Ir Hab verfriſſeſt vnd verſeuffſt Verleurſt dein handel/ gwerb vnd gwin Geht ſampt dem hauptgut als dahin
Entleheſt vil auff borg vnd bitt Machſt groſ z geltſchult/ vnd zalſt jr nit Bringſt dich vnd ſie an Bettelſtab. Trincker. So
wiſ z doch/ das ich darumb hab Bey kuͤlem Wein ein guten mut Wie Epicurus lehren thut Wein macht mich als vnmuts
vergeſſn Wenn ich die halb nacht bin geſeſſn So ſchlaff ich den mit rhu die nacht Von dir wirt die gant z nacht durchwacht
Inn ſchrecken/ ſorg verwickelt gant z So du verlerſt vil groſſer ſchant z Moͤcht dir vor leid dein hert z zerſprat zn Wie offt
thuſtu im kopff dich krat zn Wie kleglich ſeufft zeſt nach dem gluͤck Diſ z ſind dein frewdenreiche ſtuͤck Gwinſt ein ſchant z/
ſo verleurſt jr drey Dergleich du mit deiner Bulerey Haſt auch das bitter heimlich leydn Dich krenckt die ſehnſucht vn̄ das
meydn Der Klaffer bringt dich offt ind flucht Etwan reit dich die Eyferſucht So lauffſt du vmb wie ein Statfarr. Buler. Ey
halt dein maul du voller Narr Iſt das dein groſſe freud das du Dich fuͤlleſt wie ein Treberkuh Den wein vnmeſſig in dich
ſchuͤſt Dardurch ſinn vnd vernunfft zerruͤtſt Leiſt on vernunfft recht wie ein Viech Gant z vnſinnig/ freywilliglich Meinſt
dein frewdt ſey der meinen gleich Mein Bulerey iſt frewdenreich Ein vmbfange erfrewd mich baſ z Denn ſo inn dir ſteck
ein Weinfaſ z Ir augenblick vnd roter mund Mich baſ z erfrewt denn tauſent pfund Wie moͤcht ich hoͤher frewd erwehln.
Spiler. Mein frewd muſ z ich dir auch erzeln Wen̄ mir dz gluͤck ſcheint ſeim glant z Zeuch ein ſchant z nach der andern
ſchant z Vnd hab gut ſilber vnd gut gelt Was meinſt das mir an freuden fehlt Dein freud ind leng nicht weren kan Weil
von Huren ſagt Salomon Ir lefft z ſey Hoͤnig ſuͤſ z vnd gut Wird endtlich bitter wie Wermut Wie man ſpricht/ Fuchs vnd

Hurn liſt Wol hunderttauſentfaltig iſt Als Samſon hat mit ſchaden erfarn Vnd onzal vil bey vnſern Jarn Dergleich des
Trinckers frewd iſt klein Weil Salomon ſpricht von dem Wein Er ſey lindt/ glatt in dem eingang Darnach ſo ſey er wie ein
Schlang Mit kopffwee vnd vnoͤrdig weſen Wie du wol magſt vom Nabal leſen Dein fuͤllerey dir kuͤtzt dein lebn Auch ſteht
Prouerbiorum ebn Der Wein vnd Weiber nemen hin Des menſchen krefft/ vernunfft vnd ſinn/ Gedechtnuſ z/ tugent vnd
vernunfft. Buler. Sag/ wenn du in der Spiler zunfft Sit zt fantaſierſt/ vnd abentheurſt Wie offt du ſelbſt dein ſinn verleurſt
Als Kuͤnig Larces ob dem Spiel Der Wuͤrffel alſo wolgefiel Hieſ z er ſich toͤdten ob dem gluͤck Sag wenn dirs gluͤck denn
wend̄ den ruͤck Sit zeſt vnd all dein Gelt verlemerſt Wie du heimlich wunderſt vnd gemerſt Gott leſterſt/ fluchſt/ vnd dich
gremeſt Wo bleibt dein freud/ der du dich rhuͤmeſt Ewer vil thun ſich dem Teuffel ergen Oder nemen jn ſelbs das lebn
So ſie der grimm reit mit den ſporn. Trincker. Dergleichen auch neid/ haſ z vnd zorn Verzweiflung/ vngedult im kopff
Da ſit zt der Teuffel dir im ſchopff Das jr einander laͤmbd vnd moͤrd Wie man teglichen ſicht vnd hoͤrt Wieuil jr ob dem
Spil auff fliegn. Spiler. Hie darff ich mich allein nit ſchmiegn Weil es bey dir auch iſt der ſitt Salomon ſpricht vergebens
nit Wo find wee/ vnd on vrſach wundn Nemlich da man ſit zt vnd trinckt vndn Halb vnd volle was man ſchenckt ein
Da trincken etlich Beren wein Die darnach aneinander zauſn Zerwerffen Kandel/ Gleſer vnd Krauſn Hawen einander
lam vnd krumb Hamon kam alſo truncken vmb Holofernes wurd abgethon Inn fuͤll/ dergleich Prieſter Simon Benedab
in trunckenheit ſtarb Mit zweyvnddreiſſig Koͤnig verdarb Cyrus durch fuͤll on ſpeiſ z vnd tranck Mit all ſeim Heer nam
vntergangk Vnd was ſol ich alter Geſchicht Erzelen vil/ weil man dochſicht Teglich der Fuͤller haderey. Trincker. Buler
du ſtehſt vns auch wol bey Wer wolt erzeln der Buler ſumm Die durch jr Hurweiſ z kommen vmb On die ſich ſelbſt haben
entleibt Von den man noch ſingt/ ſagt vn̄ ſchreibt Ir ſtecken ſchier all Buͤcher vol Du weiſt es zwar auch ſelber wol Wo
du eim andern gehſt zu gnaw Bulſt vmb Maid/ Tochter oder Fraw Wie du ruͤckling gehſt dſtiegen ab Offt erdapt dich ein
voller Knab Oder dein neyder die dich haſſn Zu nacht die Schergen auff der gaſſn Denn kompt dein Bulerey an tag Vnd
ſchembſt dich das mans von dir ſag Das du auch ſeiſt ein Hurenjeger/ Buler. Du voller zapff/ es iſt mir weger Man ſag
ich ſey ein Buler ſtolt z Dann ſo ich wer ein Trunckenpolt z Ein Spielgurr oder Lotter gar Weil Jupiter auch ein Buler war
Koͤnig Dauid vnd Salomon. Spiler. Iſt es der ſitt auff diſem plan Das groſſe leut dein laſter ſchmuckn So wil ich jr auch
fuͤrher ruckn Keyſer Auguſtus der groſ zmechtig Hieng an dem Bretſpiel ſo andechtig Auch ſpilt Keyſer Claudius viel Vnd
macht ein buch von dem Bretſpil Die zwen machen mich auch wol gut. Trincker. Herr Richter/ wenn das gelten thut
So hat Tyberius der Keyſer Geſoffen offt das er wurd heyſer Keyſer Vitellius der gleich Schaw jet zt inn alle Koͤnigreich
Vnd Fuͤrſtenhoͤff des Teutſchen Lands Des zutrinckens kunſt vnd wolſtands Wer wolt den̄ mich darumb verſchmehē.
Buler. O Trincker wer dich an thut ſehen Wie du her zeuchſt mit groſſem bauch Mit wein treuffſt wie ein weinſchlauch
Stinckent/ vnluſtig/ groͤltZet vnd ſpeyent Gſpoͤttig/ gſchwet zig/ grob vnd ſchreyent Vnzuͤchtig/ dorcklent/ toll vnd wild
Bleich/ zittrent/ ſehr ein greulich bild Die von Sparta hetten ein recht Das ſie mit wein fuͤllten jr Knecht Lieſſen jr Soͤn
ſehen mit fleiſ z Der vollen Knecht ſehentlich abweiſ z Die fuͤllerey mit zu verſchmehen So thut auch Anatharſis jehen Wer
trunckenheit woͤllmuͤſſig gan Der hab acht auff ein truncknen Man Wie er mit halbem wind her ſegel Vnd du Spieler haſt
auch vil Egel Du ſchuͤtſt den kopff vnd dreſt den Bart Gehſt verwegen duͤckiſcher art Buͤbiſcher geſtalt/ in boͤſem kleid
An ewrm gſider kent man euch beid Das jr ſeit arger Schanduoͤgel zween Des iſt man ewer muͤſſig gehn Ich geh dort her
gekleydet luͤſtig Geſchmucket gar ſauber vnd ruͤſtig Fuͤr euch all beid Erbar vnd herrlich. Der Spieler. Schaw zn wie iſt
der Gſell ſo ehrlich Solt man dir in dei hert z nein ſchawen Man fuͤnd darob eim wol moͤcht grawen Vnkeuſch/ vnluſt/
vnreiner gedancken Was ſol ich mit euch beiden zancken Weil jr mit laſtern ſeyt behafft Darob jr verliert ſinn vnd krafft
Seel/ leib/ ehr/ gut/ darinn jr klebt Vnd laſt nicht ab dieweil jr lebt Dich Trincker duͤrſt je lenger meh Darauſ z dir volgt
kranckheit vnd wee Gſchwollen ſchenckel vnd Waſſerſucht Vnd du Buler wirſt gar verrucht Der weiſ z man ſagt/ es ſey
on ſchert z Nichts vnkeuſcher den̄ eins alten Manshert z Hoͤrt auch nit auff in dieſer welt So aber ich hab nimmer Gelt
Muſ z ich des ſpilens wol auff hoͤrn. Trincker. Dein wort ſollen mich nicht bethoͤrn Es hoͤrt nit auff des Spilers hand Hat
er nit Gelt/ ſo ſet zt er pfandt Hat er nit pfandt/ ſo braucht er duͤck Vnd machet ſehr vol boͤſer ſtuͤck Mit ſtelen/ rauben
vnd abtragn Dergleich mag ich vom Buler ſagn Den bringt ſein Hurweiſ z offt ann ſtranck Wie euch beyd trifft Doctor
Freydanck Spricht/ wuͤrffel/ ſpil/ vnd Huren lieb Macht manchen Man zu einem Dieb Wie es ſich denn findt vber tag
Darumb O Richter auff mein klag Sprich ledig mich/ verdam̄ die zwen. Buler. Hoͤr volle Saw/ bleib bey vns ſtehn Als
was du ſagſt von jm vnd mir Steckt alles zwyfeltig inn dir Wann dir wont in der fuͤll auch bey Sein Spilſucht vnd mein
Hurerey Vnd alle Laſter inn gemein Die keren alle zu dir ein Das man dich nennen moͤcht vil baſ z Aller laſter ein volles
Faſ z Des wirſt offt ſtreflich/ henckermeſſig Vnd wird dir freund vnd feind geheſſig Weiſt nit Loth in Trunckenheit tieff
Sein eigne Toͤchter beid beſchlieff Wein die zwen Soͤn Eli darzu treib Das ſie beſchlieffen frembde weib Alexander zu
ſeiner zeit Erſtach ſein Freund inn Trunckenheit Als auch Herodes truncken ward Lieſ z er toͤdten den Tauffer zart Noe
vergaſ z truncken ſeiner zucht Wie man on zal ſolch arger frucht Teglich bey euch Weinſchleuchen ſpuͤrt Haſt nit fert
auch ein Schiff verfuͤrt Des iſt auff dich zu bawen nichs Hab ich nit war/ ſo widerſprichs Wie/ ſchweigſt/ iſt dir die red
verlegn? So muͤſt man dir den Harniſch fegn. Der Trincker torckelt/ ſpricht. Hoͤr auff/ mir wil der kopff vmbgehn Mich
dunckt es ſein der Richter zwen Wie truͤb ſind mir die augen mein O bett ich einen Wermut wein Wie wolt ich mich
ſo fein erfriſchn. Spieler. Wir thun mit guͤlden Net zen fiſchn Das wir einander ſo auſ zſecken Vnd vnſer ſchand ſo bloſ z
auff decken Wer weiſ z was eim moͤcht ſchaden noch Sind wir je alle Bruͤder doch Heb auff den zanck/ ſein iſt genug. Der
Buler zum Richter. O Richter fuͤrſichtig vnd klug Mach diſem kampff ein froͤlcu endt Aller gwalt ſteht inn deiner hend
Wer auſ z vns dreyen erger ſey Den zeig vns an/ da bleib es bey. Der Richter beſchleuſt/ vnd ſpricht. So ich euch gruͤndlich

nach bin trachtn Seit jr all arg/ vnd zuuerachtn Kein Pfenning euch da werden ſol Wo jr euch nit bekeret wol Von ewrem
leſterlichen wandel/ Sie krat zen ſich im kopff. Du Buler haſt ein boͤſen handel Vnd du Spiler geleicheſt dieſen Wie dirs
dein Bruͤder han bewiſen Doch du Trincker der aller groͤſt Vnd auſ z vil vrſachen der boͤſt Doch weil ewr Vatter nit hat
gwolt Das man ewr ein enterben ſolt Weil jr ſeit ſein natuͤrlich Erbn Bgert er ewer kein zuuerderbn Hat den Artickel
hinein gelegt Das jr all drey wuͤrd abgeſchecht Von Hurweiſ z/ Trunckenheit vnd Spil Darauff ich nun beſchlieſſen wil
Nemblich/ du Buler ſolt dich ſchemen Der Hurweiſ z/ thu dir ſelber nemen Einen Gemahel zu der Ehe Die hab denn
lieb vnd keine meh Vnd du Spiler laſ z von deim Spil Oder halt darinn maſ z vnd zil Mit Bydetleuten geht es hin Doch on
groſſen verluſt vnd gwin Vnd du Trincker vnbeſunnen Trinck fuͤrbaſ z auſ z eim Waſſerbrunnen Oder trinck Wein zimlich
vnd meſſig Der iſt dir auch von mir zuleſſig Vnd wo jr folget meiner lehr Werd jr erlangen gut vnd ehr/ Der Richter
gibt jn den Beutel wider. Nempt ewers Vatters hab vnd gut Inn drey gleich theil auſ zbeuten thut Das ewer jedem wert
ein theyl Darzu wuͤnſch ich euch gluͤck vnd heyl. Der Richter ſteht auff/ redt ab ſpeculatores. Hiebey mercket jr erbarn
Alten Das jr ſolt ewre Kinder halten Vnter der Ruten/ die mit ſchmert zn Des Kinds thorheit treib auſ z dem hert zn Auff
das nit wuͤſtling darauſ z werdn Die nach ewerem todt auff Erdn Ewr gut verſpilen vnd verſauffn Verbulen/ vnd zum thor
auſ z lauffn Sonder auffziecht ſie in der jugent Auff Gottes forcht/ ſitten vnd tugent Biegt ſie weil ſie zu bitgen ſindt Weil
auſ z eim wolgezognen Kindt Wird auch ein fromb redlicher Man Der ſolcher laſter iſt muͤſſig gan Das leib/ ehr/ gut ſich
mehr vnd wachs Wuͤntſcht euch vō Nuͤrenberg H. Sachs. Das ander Faſ z=
F324-001r,06 nacht Spil/ mit dreyen per ſonen/ Nemblich/ ein Kelner/ vnd zwen Bawren/ die holen den Bachen
im Teutſchen Hoff. Der Kelner trit ein/ ſpricht. SEit Gott willkom̄ jr Erbarn geſt Mein Herr hat euch geſchaft dz beſt
Auffzutragen von ſpeiſ z vnd tranck Drumb laſt euch ſein die weil nit lanck Weil mein Herr der Hauſ zkummeter Welcher
euch hat geladen her Iſt heut geritten auff das Jayd Hat mir gelaſſen den beſcheyd Ich ſol euch Weins genug auff tragn
Biſ z es auff morgen fruͤ woͤll tagn. Die Bawren klopffen an/ der Kelner ſpricht. Ey/ wer klopfft alſo toͤllpiſch an? Halt/
halt/ jet zt wil ich dir auff than! Sie tretten alle bede miteinander ein. Heint z Flegel. Gluͤck zu/ biſt nicht der Kelner
Knecht Sag ob wir beyd ſind gangen recht Wir wolten in das Teutſche Hauſ z. Keller. Ich dacht es kloppten zwen Narrn
dauſ z So ſeit jrs/ was iſt ewr beger? Heint z Flegel. Wir wolten zum Hauſ zkummeter. Keller. Was bringt jr guͤlt/ ſo wil
ichs anſagn? Simon Frawenknecht. Ach mein Kelner/ ich muſ z eins fragn Wir haben gehoͤrt von frembden ſachn Wie im
Teutſchen Hoff henck ein Bachn Der ſey den Ehemennern befohln Denſelben wolten wir beide holn Foͤrchtn er wer eim
allein zu ſchwer Wenn wir nur wiſten wo er wer Mein Kelner zeig/ wo thut er hangen? Kelner. Ir Bawrn jr ſeyt zu ſpat
rein gangen Der Bach ein ander meinung hat. Heint z Flegel. Sind wir denn kommen heint zu ſpat So woͤll wir kommen
morgen fruͤ. Kelner. Ir Bawren es darff groſſe muͤh Wer den Bachen wil tragen nauſ z Der muſ z ſein Herr in ſeinem Hauſ z
Das jm ſein Fraw ſey vnterthan Vnd er ſey allmal Herr vnd Man Als was er ſchaff/ red vnd gebiet Das ſie das thu vnd
anderſt nit On murmeln/ vnwillen vnd einred Seit jr im Hauſ z ſolch Herrn all bed So ſol der Bachen ewer ſein. Heint z
Flegel. Sich/ meinſt wir weren gangen rein Den Bachen hinn zu holen nauſ z Wern wir nicht jeder Herr im hauſ z Du
ſolſts ann Hannen federn wol ſehen Das wir vns bat zet machn vnd blehen Es ſey beim wein oder beim tant z So mach wir
gar ſelt zam kramant z Das vns muſ z foͤrchten jederman. Kelner. Ir Bawren das geht mich nit an Ob jr gleich ſeit zwen
Eyſenfreſſer Tragt Spit zparten vnd lange meſſer Vnd wolt jederman ſtechn vnd hawen Ir koͤnt dennoch bey ewrn Frawen
Daheimen wol ſein zwen Hauſ znarrn. Heint z Flegel. Was darffeſt vns alſo anſchnarrn Werſtu im Teutſchen Hoff nit
hinnen Du ſolſt kein Narren an vns finnen Wir wolten dir dein golter fegn. Keller. Seyt jr denn hinn von haders wegn
Werdt jr langſam den Bachen gwinnen. Simon Frawenknecht. Von haders wegen ſind wir nit hinnen Mein Kelner rath
als ein gut man Wie muͤſ z wir die ſach greiffen an Das wir den Bachn dauon bringen. Keller. Da muͤſt jr han fuͤr allen
dingen Viert zehn Nachbawrn alle beid Die muͤſſen ſagen auff jr Eyd Euch zeugnuſ z geben gar durch auſ z Das jr all beid
ſeyt Herr im Hauſ z Zu Bett/ zu Tiſch/ in aller ſach Die Frau koch/ feg/ waſch oder pach Auff ſolche zeugnuſ z mercke
du Stelt man euch erſt den Bachen zu Kanſtu diſes Nuͤſ zlein auff beiſſen? Simon Frawenknecht. Die ding ich alle wolt
beweiſen Wenn ich ſiben byder Menner hett Wie wenn ich da ſiben bitten thet Das ſie hie meine zeugen wern. Kelner.
Lieber was wiſſen die guten Hern Ob du im Hauſ z ſeiſt Herr oder Narr Bring ſiben Nachbaurn auſ z deiner pfarr Die wiſſn
wies in deim Hauſ z zugeht. Heint z Flegel. Merck Kelner das mein Hauſ z dort ſteht Weit vonn leuten/ vorm dorff weit
dauſ z Ob ich gleich Herr bin in meim Hauſ z Kan ich dir doch von diſen dingen Bey meinem eyd kein zeugen bringen!
Kelner. Habt jr kein zeugen zu den ſachen So ziecht nur hin/ laſt mir den Bachen. Simon. Ey meinſtu das wir alle zwen
So weit woltn nach dem Bachen gehn Wer jeder nicht Herr inn ſeim Hauſ z. Kelner. Ir Bawrn es wird nichts darauſ z On
zeugen gib ich euch kein bſcheyd. Heint z Flegel. Wir woͤllens nemen auff den Eyd. Kelner· Ich kehr mich nichts an ewer
ſchwern. Simon. Mein lieber Kelner thu vns ehrn Gib vns den Bachen/ es iſt ſpat Weil wir noch koͤnnen auſ z der Stat
Sichſt wol wir ſind je frembd auſ zlender. Kelner. Meint jr nicht in der Stat vil Mender Hetten lengſt nach dem Bachn
gſchnapt Wenn ſie nur zeugen hetten ghabt Das ſie wern Herr in jrem Hauſ z. Heint z Flegel. Iſt vnſer hoffnung denn gar
auſ z Wir ſind dem Bachen vil zu ſchlecht Wolauff mein Simon Frawenknecht So woͤll wir wider heimwart z trabn Den
Bachen laſſen Sant Velta habn. Die zwen Bawren gehn dahin/ der Kelner ſchreyt jn nach/ vnd ſpricht. Bleibt da/ ich wil
euch eins nach laſſn Weil jr nit zeugen habt dermaſſn So bring jeder ſein Frawen rein Die ſollen zu zeugen gnugſam ſeim
Bkennens euch Herrn in diſen ſachn So ſolt jr gwunnen han den bachn So komm wir kurt z von diſen dingen. Heint z
Flegel ſpricht zum Simon. Kom̄ woͤll wir vnſer Frawen bringen? Simon. Ja wol/ wenn ich ein Narr wer Ich bring warlich
mein fraw nit her Sie wuͤrd meine wort nit gut redn. Heint z Flegel. Schweig du verderbſt die ſach vns bedn Redt denn

dein Fraw nit was du wilt? Simon Frawenknecht. Sie iſt ein wuͤſter Hawenſchilt Ich kan ſchier nimmer mit jr ſtelln.
Heint z Flegel. Ey/ ey/ bot z kuͤren laſ z nit ſchelln Du biſt doch Herr in deinem Hauſ z? Simon. Ja/ wenn mein Fraw iſt
zu Bad auſ z So bin ich dieweil Herr vnd Man. Heint z Flegel. Ey lieber ſag die warheit an Biſtu denn nicht mehr Herr
allein? Simon. Mein Fraw die leſt mich wol Herr ſein Ich muſ z aber thun was ſie will. Heint z. Ey/ ey/ bot z miſt der
red ſchweig ſtill Du redeſt Kindiſch von den ſachn Solſt wol verſchert zen vns den Bachn Du muſ zt die ſach ein weng
verbluͤmmen. Simon. Ich kan warlich mein Weib nit rhuͤmen Sie helt mich lech in allen ſachn Ich gewinn oder verlier
den Bachn Kan ich der warheit nicht verhaltn. Heint z Flegel. Ey des muſ z dein der Teuffel waltn Kanſtu jr nit das Maul
verſtopffn? Simon. Sie heiſt mich ein Eſel/ narrn vn̄ tropffn Das leid ich dennoch noch vilmehr Weil ſie mir nit redt
an mein Ehr Ich haw Holt z/ vnd trag Waſſer ein Pett/ kehr vnd ſpuͤl der Frawen mein Noch iſt ſie mir gant z ſtreng vnd
hert Vnd wenn jr ein wort empfert Wie bin ich ſo fro mein Nachbawr. Heint z Flegel. Ey ſtilla mut z/ du tropff vnd lawr
Dein Fraw hat dennoch ſorg auff dich. Simon. Ja wol/ ſie gibt kein meid auff mich Sprich ich mein alte hab doch rhu
So ſpricht ſie/ Narr halt dein maul zu Vnd wenn wir miteinander kriegn Wenn ich ſie tauſent mal hieſ z liegn Sprech ſie
all mal es wer nicht war Heiſ-Z ich ſie her/ ſo geht ſie dar Sprich ich komm/ ſo geht ſie dauon Vnd wenn ich ſie hieſ z
richten an So ſprichts/ der dreck iſ z noch nit gſotten Vnd was ich jr je hab verbotten Das hat ſie darnach erſt gethan
Drumb nim ich mich jrs dings nit an Sie naſcht vnd meckert wie ſie will So ſchaw ich zu/ vnd ſchweig ſtock ſtill Vnd
laſ z jr jren mut vnd randt. Heint z Flegel. Ey ſchweig der ding/ es iſt ein ſchandt Denckſt nit dz dein fraw freundlich
war? Simon. Im erſten halben viertel Jar Hett ſie mich dennoch ein wenig lieb Wer aber vnſer Pfaff nit der feiſt dieb Ich
glaub mein Ehe die ſtuͤnd noch wol. Heint z Flegel. Lieber man ſagt/ du ſeyſt ſtets vol Sehr grob gegen der Frawen dein?
Simon. Kom̄ ich zum weib heim von dem wein So iſts vom waſſer vil ſchelliger worn. Heint z Flegel. Du kuͤndſt wol ſein
vor ſolchem zorn Thetſtu dein wein zum wein mitnemen. Simon Frawenknecht. Im wirtshauſ z muſ z ich mich jr ſchemen
Da wirds allmal ehe vol wann ich Vnd hebt denn an vnd ſchmehet mich So gib ich aller ſach jr recht. Heint z Flegel.
Weil du noch warſt ein junger knecht Da thetſt du offt im wirtshauſ z ſagn Wie du ein mal ein weyb wolſt ſchlagn Vnd
wolſt ſein Herr vnd man im Hauſ z. Simon. O mein Heint z es iſt mir gar auſ z Daſelbeſt hett ichs wol im Sinn Jet zt ſo ich
ind Ehe kommen bin Vnd ich mein weyb gleich geren ſchluͤg Vor jren ſtreichen vngefuͤg Kan ich gar nicht hinzukommen
Sie hat mir nun mein wehr genommen Vnd mir mit eim weſchbleul gelauſt Das mirs maul groſ z gſchwal wie ein fauſt
Ich darf mich nit mer an ſie leinen Ich thu mir ſein offt recht gnug weinen Das ich mich nit mehr rechen kan. Heint z.
Pfuy ſchem dich/ wie biſtu ein Man Biſtu ein ſolcher windelwaſcher Ein Huͤnnergreiffer/ vnd Haͤfennaſcher/ Noͤten heiſt
Simon Frawenknecht Den Bachen verleurſt wol mit recht Ich hab gemeinet vberauſ z Wie du ſeiſt Herr vnd Man im
Hauſ z Ich hett dich ſonſt nit mit mir gnom̄en. Kelner. Wenn man die ſach thut vberſummen So biſtu gleich der Narr
im hauſ z Fetſch dich zum Teutſchen hoff hinauſ z Meinſt ſolcher Herrn fuͤnd man hie vil Wie wol ich niemandt nennen
wil Du Heint z Flegel hawe auch mit Dieweil du haſt kein zeugen nit. Heint z Flegel. Ey wil gehn bringen mein Frawen.
Simon. Ich mein ſie wuͤr dirn Brunnen ſchawen Sie iſt gleich als boͤſ z als mein Weib. Heint z Flegel. Heb dich/ der
wort nit vil mehr treib Mein Kelner vmb mich haſt den bſcheid Ich ſag dir dwarheit auff mein Eyd Als wann mein Fraw
ſelber da wer. Kelner. Nun ich wil hoͤren/ ſag nur her Wie es mit deiner Frawen ſteh. Heint z Flegel. Kelner ich hab ein
gute Ehe Ich bin der Herr im Hauſ z legſt wordn Vnd halt neunerley geiſtlich Ordn Daheim in meim Ehelichen ſtandt.
Kelner. Wie iſt der erſt orden genandt? Heint z Flegel. Der erſt das war der Engliſch Orden Erſtlich da ich was Breutgam
worden Da fenſtert ich ſchier alle nacht Vil Neſtel krent zlein ſie mir macht Da kaufft ich jr ein Kirchtag dran So warff ſie
mich mit Augen an Da thet wir in die Sackpfeyff ſingen Auff der Hochzeit tant zn vnd ſpringen Da war wir aller freuden
vol. Keller. Wie lang wert diſer orden wol? Heint z Flegel. Ey lang/ wol anderthalbe wochen. Kelner. In welchen ordn
ſeit jr darnach krochen? Heint z Flegel. Inn der Teutſchn Herrn ordn wir kamen Wir aſſen/ truncken/ vnd ſaſſn zuſamen
Vnd lobten Sant Merten allwegn Auff Hochzeiten vnd auff Kirchtegn Da war wir redlich Man im Hauſ z Mein fraw die
ſoff/ ich gab Gelt auſ z On was ſie heimlich an hat wordn. Kelner. Sag/ welches was der dritte Ordn? Heint z Flegel.
Das iſt der Parfuſer Obſernant z Gott geb der armut Sant Veits tant z Dem Beutel haben wir geſtrelt Groſ z mangel iſt an
kleinem Gelt An grobem Gelt iſt es gar muͤh On Silber gehn wir wie die Kuͤh Ein lange zeit muſ z ich bekennen. Kelner·
Thu mir den vierdten orden nennen. Heint z Flegel. Der vierdte iſt Prediger orden Darinn bin ich ſchier Prior worden
Mein Fraw die bringt mir vngedult Sie geit mir/ vnd ich jr die ſchuldt Wann ſie mich kifelt/ ſchmecht vnd ſchilt Mit
fluchen ich jr wider gilt. Kelner. Treibt jr den orden alle mal? Heint z Flegel. Zu Bett/ zu tiſch vnd vberal Red ich ein
wort/ ſo redt ſie zwey Vnd haben offt im hauſ z ein gſchrey Als woͤll man Woͤlff darinnen jagn. Kelner. Thu mir den
fuͤnfften orden ſagn Heint z Flegel. Das iſt der lieben Maͤrtrer ordn Wenn wir ſind etwan ſchellig wordn Vnd einander im
Hauſ z vmbjagn Mit krat zen/ krellen/ rauffen/ ſchlagn Da ligt jedes ein weile ob Mein fraw iſt bo/ eſ z/ ſo bin ich grob
Wann ſie wirfft offt mit haͤfen nach mir So ſchmit z ich denn mit tellern zu jr Vnd reiſſen auch gar offt einander Das wir
bluten wied Sew beid ſander Kelner. Wie offt treibt wol den orden jr? Heint z Flegel. All wochen ein mal oder zwir
Wann vnſer keins wil ſein das ſchwechſt Keller. Sag/ welcher orden iſt der ſechſt? Heint z Flegel. Einſidler orden halt wir
beidſander Ligen offt zwo woch nit beyander Sie ligt im Bett/ vnd ich im hew Im Roſ zparn oder inn der ſtrew Auch ſo
friſt jegkliches beſunder Ich foͤrcht ſie kew mir Spinnen vnter. Keller. Was iſt der ſibend/ mein Heint z Flegel? Heint z
Flegel. Wir halten auch Cartheuſer Regel Sie munckt vnd redt den̄ nichts mit mir So meul ich mich/ ſprich nichts zu jr
Einander wir ſawer anſehen Offt inn vier wochen nichts jehen Zuſammen weder tag noch nacht. Kelner. Sag/ welcher
orden iſt der acht? Heint z Flegel. Das iſt der willig Armut ordn Die Kat z iſt ſchier das beſt Vieh wordn Jedes wil auff

ein ſondern berg All ding das wil gehn vber zwerg Des nem wir an der Narung ab Verpfendt iſt ſchier all vnſer Hab Mit
vnſerm zancken wird zu letſt Der Bettelorden der aller beſt. Kelner. Sag/ welcher orden iſt der neundt? Heint z Flegel.
Ich weiſ z es nit mein lieber freundt. Kelner. Wie thuſtu denn darinnen lebn? Heint z Flegel. Alſo/ ich thu nichts vmb
mein wein gebn So gibt ſie auch vmb mich nit vil Vnd thut ein jedes was es will Mein fraw thut mich trut zen vnd trat zn
So thu ich ſie hinwider fat zn Was ich gern hett/ das thut ſie nit Was ſie verdreuſt/ iſt mir wol mit Es ſey gleich ſchaden
oder nut z So braucht ein jedes ſeinen trut z Inn dem orden han wir fuͤr war Gehauſet wol acht zehen Jar Vnd weiſ z den
ordn noch nit zu nennen Mein Kelner kanſtu jn nit kennen? Kelner· Mein Heint z es iſt der Narrenordn. Heint z Flegel.
So bin ich lengſt Abt darinn wordn Bin darzu Herr vnd Man im Hauſ z Gib mir nur bald den Bachen rauſ z. Kelner
ſpricht. O Heint z Flegel du ſtichſt darnebn Solt wir jedem ein Bachen gebn Der mit ſeim weib zeucht die ſtrebkat zn/
Mit ſchlagen/ rauffen/ krelln vnd krat zn/ Wir wolten jr gnug in der Stat finnen Vns wuͤrd zu let zt wol Sew zurinnen Du
biſt auſ zgemuſtert/ geh dein ſtraſ z. Simon. Bot z glut/ wie wol gefelt mir das Du haſt vor lang verachtet mich Biſt doch
ſo wol der Narr als ich Stich mir ein aug mitm bachen auſ z. Heint z Flegel. Bot z angſt/ wir duͤrffen nit mehr zu hauſ z
Es ſpotten vnſer Maid vnd knecht. Kelner. Ziecht hin es gſchicht euch nit vnrecht In der Stat ſind vil tauſent man Der
keiner ſich nimpt des bachens an Iſt wol zweyhundert Jar da ghangen Bin ſelb wol tauſent mal darfuͤr gangen Iſt doch
ſicher blieben vor mir Wolt denn jr lauſing Bawren jr Den bachen nauſ z auff das Dorff holn. Heint z Flegel. Ich wolt wir
hettn dirn bachn geſtoln Das wir nit alſo laͤr heim kemen Vor vnſern Nachbarn muͤſ z wir vns ſchemen Bey den wir vns
haben vermeſſn Den Bachen die Faſ znacht zu freſſn Wir dachten nit all beid das der Bachen ſo boͤſ z zu holen wer. Simon.
Wolauff/ wolauff/ laſ z vns doch gehn Was woͤll wir als Narrn hie ſtehn Sichſt wol das man nur vnſer lacht. Heint z. Gott
geb euch alln ein gute nacht Weil der Bach henckt ſo ſtarck vnd feſt Das jr holt weder wiert noch geſt Woͤll wir des
Bachens vns verwegn Hat ewr einer luſt mag darnach fregn. Die zwen Bawrn tretten dahin/ Der Kelner beſchleuſt/ vnd
ſpricht. Laſt nur die groben Bawren farn Weil ſie nit Herr in jrn Heuſern warn Einr zeucht ſein weib mit kindiſchē ſachē
Der ander wils mit poldern gut machen/ Schlegt ein Teuffel rauſ z vnd ſiben nein Welcher Man Herr im Hauſ z wil ſein
Muſ z ſein weyb erſtlich han gezogn Sittig/ vnd mit vernunfft gebogn Von jrer vnart in der jugent Auff heuſ zligkeit/ zucht/
ehr vnd tugent Wie man denn ſpricht/ ein frommer man Ein frommes Weib jm ziehen kan Die jm iſt gehorſam vberauſ z
Leſt jn ſein Herr vnd Man im hauſ z Ein ſolches redlich byderweib Die iſt wie Salomon beſchreib Beſſer denn Edelgſtein
vnd Golt Der Man hat ſchon den Bachen gholt Der jn macht groſ z/ reich/ feiſt vnd fluͤck Von dem jm wolfart/ ehr/ vnd
gluͤck Frid/ frewd/ vnd freundlichkeit aufwachs Im ehling ſtand/ wuͤnſcht euch H. Sachs Das dritte Faſ z=
F324-001r,07 nacht Spil/ mit dreyen per

